
Riżoluzzjoni tal-Parlament Ewropew dwar sena mill-invażjoni u l-gwerra ta' 
aggressjoni tar-Russja kontra l-Ukrajna
(2023/2558(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar l-Ukrajna u r-Russja,

– wara li kkunsidra l-Karta tan-NU, il-Konvenzjonijiet ta' The Hague, il-Konvenzjonijiet 
ta' Ġinevra u l-protokolli addizzjonali tagħhom, u l-Istatut ta' Ruma,

– wara li kkunsidra d-dikjarazzjoni konġunta wara l-24 Summit bejn l-UE u l-Ukrajna tat-
3 ta' Frar 2023,

– wara li kkunsidra l-konklużjonijiet tal-Kunsill Ewropew tal-15 ta' Diċembru 2022,

– wara li kkunsidra l-Ftehim tal-2006 bejn il-Qorti Kriminali Internazzjonali u l-Unjoni 
Ewropea dwar il-kooperazzjoni u l-għajnuna1,

– wara li kkunsidra r-riżoluzzjoni tal-Assemblea Ġenerali tan-NU tat-
2 ta' Novembru 2022 intitolata "Report of the International Criminal Court" (Rapport 
tal-Qorti Kriminali Internazzjonali) u r-riżoluzzjoni tal-14 ta' Novembru 2022 intitolata 
"Furtherance of remedy and reparation for aggression against Ukraine" (Aggressjoni 
kontra l-Ukrajna: rimedju u riparazzjoni),

– wara li kkunsidra r-rapport tal-Uffiċċju tal-Kummissarju Għoli għad-Drittijiet tal-
Bniedem tan-NU (OHCHR) tas-7 ta' Diċembru 2022 intitolat "Killings of civilians: 
summary executions and attacks on individual civilians in Kyiv, Chernihiv, and Sumy 
regions in the context of the Russian Federation's armed attack against Ukraine" (Il-qtil 
taċ-ċivili: eżekuzzjonijiet u attakki sommarji fuq ċivili individwali f'Kiev, Chernihiv, u 
reġjuni ta' Sumy fil-kuntest tal-attakk armat tal-Federazzjoni Russa kontra l-Ukrajna),

– wara li kkunsidra l-Artikolu 132(2) tar-Regoli tal-Proċedura tiegħu,

A. billi l-Federazzjoni Russa bdiet gwerra ta' aggressjoni mhux ipprovokata, inġustifikata u 
illegali kontra l-Ukrajna fl-24 ta' Frar 2022; billi l-aġir tar-Russja fl-Ukrajna matul is-
sena li għaddiet għadu jhedded il-paċi u s-sigurtà fl-Ewropa u madwar id-dinja;

B. billi l-aggressjoni Russa kontra l-Ukrajna bdiet fl-2014 bl-okkupazzjoni ta' partijiet mir-
reġjun ta' Donbas u bl-okkupazzjoni u l-annessjoni tar-Repubblika Awtonoma tal-
Krimea tal-Ukrajna;

C. billi l-forzi Russi wettqu attakki indiskriminati kontra żoni residenzjali u infrastruttura 
ċivili fl-Ukrajna; billi eluf ta' ċivili, inklużi mijiet ta' tfal, huma fost il-vittmi 
kkonfermati ta' qtil, u ħafna aktar sfaw ittorturati, iffastidjati, stuprati, maħtufa jew 

1 ĠU L 115, 28.4.2006, p. 50.

spostati b'mod furzat; billi dawn ir-reati qed jintużaw mill-armata Russa bħala armi tal-
gwerra kontra l-popolazzjoni ċivili fl-Ukrajna; billi din l-imġiba inumana mill-forzi 
Russi u mill-proxies turi diżrispett totali lejn il-liġi umanitarja internazzjonali;

D. billi miljuni ta' Ukreni ġew spostati ġewwa u barra l-Ukrajna, wara li ħarbu mill-
aggressjoni tar-Russja; billi l-aggressjoni kontinwa tar-Russja kontra l-Ukrajna se 
tkompli ġġiegħel lin-nies jaħarbu minn djarhom; billi d-delitti tal-gwerra tar-Russja se 
jħallu ġenerazzjoni ta' tfal Ukreni trawmatizzati u miljuni ta' ċivili u persunal militari 
Ukreni li jeħtieġu trattament għal dannu mentali, dipressjoni, ansjetà u disturb minn 
stress postrawmatiku;

E. billi r-Russja qed tkompli teqred b'mod sistematiku l-infrastruttura tal-enerġija u ċivili 
tal-Ukrajna b'missili fuq distanza twila, kif ukoll droni pprovduti mir-Repubblika 
Iżlamika tal-Iran, bl-intenzjoni li tikkawża tbatija estrema fuq il-poplu u l-Gvern tal-
Ukrajna u tkisser il-moral tagħhom;

F. billi l-liberazzjoni tat-territorji Ukreni wasslet għall-iskoperta ta' evidenza kbira ħafna 
ta' ksur strutturali u mifrux tad-drittijiet tal-bniedem u delitti tal-gwerra mwettqa mill-
forzi Russi u l-proxies, bħal eżekuzzjonijiet sommarji u dfin f'oqbra tal-massa, stupru u 
forom oħra ta' vjolenza sesswali, tortura, l-użu ta' ċivili bħala tarki umani, l-ispostament 
furzat ta' ċivili (inklużi tfal) lejn ir-Russja, il-qerda tal-ekosistemi, l-użu ta' armi 
splussivi b'effetti fuq firxa wiesgħa, inklużi munizzjonijiet dispersivi illegali f'żoni 
b'popolazzjoni densa, u l-qerda mmirata ta' infrastruttura ċivili, inklużi sptarijiet, djar u 
skejjel;

G. billi n-nisa u l-bniet huma partikolarment f'riskju matul kriżijiet umanitarji u ta' 
spostament, peress li jkomplu jkunu b'mod sproporzjonat vittmi ta' vjolenza abbażi tal-
ġeneru; billi ħafna nisa baqgħu fl-Ukrajna u qed iservu fi rwoli ta' kumbattiment; billi 
hemm indikazzjonijiet li suldati nisa Ukreni li nqabdu ġew ittorturati u soġġetti għal 
vjolenza sesswali; billi l-OHCHR irrapporta li, minħabba li l-irġiel jirrappreżentaw il-
maġġoranza tal-vittmi ta' eżekuzzjonijiet sommarji mill-forzi Russi fit-territorji 
okkupati, il-membri tal-familja superstiti – ħafna minnhom nisa – jitħallew biex 
ikampaw, spiss waħedhom, b'introjtu limitat tal-familja, żieda fil-piżijiet tal-kura, u 
trawma mentali intensa u tbatija;

H. billi mid-9 sal-11 ta' Settembru 2022 saru "elezzjonijiet" reġjonali lokali mir-Russja fir-
Repubblika Awtonoma Ukrena tal-Krimea u fil-belt ta' Sevastopol annessi illegalment, 
li l-UE ma tirrikonoxxix; billi mit-23 sas-27 ta' Settembru 2022, l-hekk imsejħa 
awtoritajiet, maħtura b'mod illeġittimu mir-Russja, organizzaw "referendums" illegali 
f'partijiet tar-reġjuni tal-Ukrajna ta' Donetsk, Kherson, Luhansk u Zaporizhzhia, bi ksur 
ċar tal-Karta tan-NU u tas-sovranità u l-integrità territorjali tal-Ukrajna, u dan kien 
segwit mill-annessjoni illegali tar-Russja ta' dawk ir-reġjuni;

I. billi dan il-kunflitt għadu qed jikkawża riperkussjonijiet madwar id-dinja u jhedded is-
sigurtà lil hinn mill-Ewropa kemm minħabba l-impatt tiegħu fuq is-sigurtà 
internazzjonali tal-ikel kif ukoll ir-riskju sostnut ta' inċidenti nukleari; billi l-gwerra ta' 
aggressjoni tar-Russja turi n-nuqqas ta' kapaċità ta' Moska li timxi 'l quddiem mill-fehim 
kolonjali arkajku tagħha tal-ġirien tagħha;

J. billi l-imblokk Russu tal-esportazzjonijiet taċ-ċereali tal-Ukrajna matul l-aħħar sena 



PE741.460v01-00 4/6 RE\1272675MT.docx

MT

ħoloq ir-riskju ta' karestija għal ħafna miljuni ta' persuni ġewwa u barra l-Ukrajna, u 
b'hekk ifakkarna fl-Holodomor; billi l-hekk imsejjaħ ftehim dwar iċ-ċereali għadu 
prekarju, filwaqt li l-bdiewa Ukreni jiffaċċjaw riskji ta' theddida għall-ħajja meta 
jikkultivaw l-artijiet tagħhom għall-istaġun li jmiss;

K. billi r-Russja ħolqot theddid għas-sikurezza u s-sigurtà tal-faċilitajiet nukleari ddedikati 
għal skopijiet paċifiċi fl-Ukrajna u l-persunal tagħhom, u dan żied b'mod sinifikanti r-
riskju ta' inċident nukleari internazzjonali; billi r-Russja ħatfet u mmilitarizzat l-Impjant 
Nukleari ta' Zaporizhzhia, fejn is-sitwazzjoni qed tiddeterjora minħabba l-istat 
psikoloġiku tal-persunal Ukren tagħha u l-kundizzjoni tat-tagħmir; billi, minkejja l-
preżenza tagħha f'Zaporizhzhia, l-Aġenzija Internazzjonali tal-Enerġija Atomika 
esprimiet tħassib li d-dinja qed issir kompjaċenti dwar il-perikli;

L. billi, minkejja l-aggressjoni Russa u s-sitwazzjoni soċjoekonomika prekarja, il-Gvern 
tal-Ukrajna rnexxielu jikseb xi suċċess ulterjuri fl-implimentazzjoni tar-riformi li 
jippromwovu d-deċentralizzazzjoni u d-demokratizzazzjoni;

1. Jikkundanna bl-aktar mod qawwi possibbli l-gwerra ta' aggressjoni kontinwa tar-Russja 
kontra l-Ukrajna, kif ukoll l-involviment tal-Belarussja f'din il-gwerra, u jesiġi li r-
Russja ttemm minnufih l-attivitajiet militari kollha fl-Ukrajna u tirtira mingħajr ebda 
kundizzjoni l-forzi u t-tagħmir militari kollu tagħha mit-territorju kollu tal-Ukrajna li 
huwa rikonoxxut fuq livell internazzjonali;

2. Jesprimi s-solidarjetà assoluta tiegħu mal-poplu tal-Ukrajna, jappoġġa bis-sħiħ l-
indipendenza, is-sovranità u l-integrità territorjali tal-Ukrajna fi ħdan il-fruntieri tagħha 
rikonoxxuti internazzjonalment, u jissottolinja li din il-gwerra tikkostitwixxi ksur serju 
tal-liġi internazzjonali;

3. Jikkundanna bil-qawwa l-ksur massiv u gravi tad-drittijiet tal-bniedem u tad-delitti tal-
gwerra mwettqa matul dawn l-aħħar 12-il xahar mill-forzi armati Russi u minn diversi 
awtoritajiet ta' okkupazzjoni fl-Ukrajna, inklużi qtil sommarju, stupru u forom oħra ta' 
attakk sesswali, tortura, ħtif u l-qerda mmirata ta' żoni residenzjali; jinsisti li l-uffiċjali 
governattivi u l-mexxejja militari responsabbli, u awturi oħra tad-delitti tal-gwerra u 
tad-delitti kontra l-umanità, inkluż il-ġenoċidju, iridu jinżammu responsabbli; itenni s-
sostenn sħiħ tiegħu għal ħidmet il-Qorti Kriminali Internazzjonali fl-għajnuna tagħha 
biex tintemm l-impunità għall-awturi tal-aktar reati serji ta' tħassib għall-komunità 
internazzjonali;

4. Jissottolinja l-ħtieġa kontinwa li tiġi pprovduta għajnuna umanitarja lill-Ukrajna, kif 
ukoll li jiġu indirizzati l-ħtiġijiet tal-miljuni ta' persuni spostati mill-Ukrajna u fi 
ħdanha, b'mod partikolari dawk li jappartjenu għal gruppi vulnerabbli; itenni t-talba 
tiegħu lill-UE biex iżżid l-isforzi tagħha biex tindirizza s-sitwazzjoni mwiegħra ta' dawk 
li ġew deportati bil-forza lejn ir-Russja u tat-tfal li ġew adottati bil-forza fir-Russja;

5. Jikkundanna bl-aktar mod qawwi possibbli l-użu tal-vjolenza sesswali u abbażi tal-
ġeneru bħala arma tal-gwerra u jisħaq li dan jikkostitwixxi delitt tal-gwerra; jistieden 
lill-UE u lill-pajjiżi ospitanti tan-nisa u l-bniet li ħarbu mill-Ukrajna jiggarantixxu l-
aċċess għas-servizzi tas-saħħa sesswali u riproduttiva u d-drittijiet relatati, b'mod 
partikolari l-kontraċezzjoni ta' emerġenza, inkluż għas-superstiti tal-istupru, u 
jappoġġaw il-forniment ta' dawn is-servizzi fl-Ukrajna;

6. Jinsab imħasseb ħafna dwar l-impatt ambjentali fit-tul tal-kunflitt u jikkundanna l-atti ta' 
ekoċidju tar-Russja kontra l-flora u l-fawna tal-Ukrajna u l-avvelenament tagħha tal-
atmosfera u tar-riżorsi tal-ilma permezz tal-azzjonijiet militari tagħha; jikkundanna 
wkoll it-tnixxijiet tal-metan mill-pipelines Nord Stream 1 u 2, li jikkostitwixxu attakk 
ambjentali fuq l-UE;

7. Jikkundanna bl-aktar mod qawwi possibbli l-annessjoni illegali tar-Russja tar-reġjuni 
tal-Ukrajna ta' Donetsk, Kherson, Luhansk u Zaporizhzhia u r-"referendums" fażulli 
illegali, li jiksru l-indipendenza, is-sovranità u l-integrità territorjali tal-Ukrajna, u jiksru 
sfaċċatament il-liġi internazzjonali;

8. Itenni li ħadd "elett" fil-peniżola tal-Krimea annessa illegalment matul dawn l-
elezzjonijiet ma għandu l-ebda leġittimità; jisħaq li l-Krimea bla dubju tibqa' parti 
integrali mill-Ukrajna;

9. Jistieden lill-Istati Membri u lill-istituzzjonijiet rilevanti tal-UE jżidu u jaċċelleraw l-
assistenza militari tagħhom lill-Ukrajna, b'mod partikolari l-forniment ta' armi u 
munizzjon, b'rispons għal ħtiġijiet identifikati b'mod ċar; jesprimi l-appoġġ tiegħu għad-
deċiżjonijiet reċenti li l-Ukrajna tiġi pprovduta b'armi tqal moderni;

10. Jistieden lill-Kummissjoni u lill-Istati Membri jtejbu l-provvista ta' spare parts għan-
networks tal-enerġija u tipi oħra ta' infrastruttura kritika fl-Ukrajna li nqerdu minn 
attakki regolari bil-missili Russi, sabiex il-popolazzjoni Ukrena tiġi megħjuna matul il-
bqija tax-xitwa;

11. Itenni l-appoġġ tiegħu għad-deċiżjoni tal-Istati Membri li jagħtu status ta' kandidat tal-
UE lill-Ukrajna, skont l-Artikolu 49 tat-Trattat dwar l-Unjoni Ewropea u bħala l-bidu ta' 
proċess ibbażat fuq il-mertu; jistieden lill-Istati Membri jsaħħu r-rieda politika biex 
jagħtu spinta ġdida lill-proċess ta' tkabbir u jwettqu l-wegħdiet tagħhom permezz ta' 
passi pożittivi konkreti fil-proċessi ta' adeżjoni ta' pajjiżi li jfittxu li jissieħbu fl-Unjoni 
u li jistħoqqilhom li jkunu parti mill-familja Ewropea; jissottolinja l-ħtieġa kruċjali li l-
pajjiżi li jixtiequ jaderixxu mal-UE jimplimentaw ir-riformi meħtieġa, b'mod partikolari 
fir-rigward tal-istat tad-dritt, id-demokrazija, il-libertajiet fundamentali u d-drittijiet tal-
bniedem;

12. Jappella li jiġu stabbiliti aktar miżuri u li l-Istati Membri jadottaw l-10 pakkett ta' 
sanzjonijiet kontra r-Russja malajr kemm jista' jkun, kif ukoll jissottomettu b'mod 
proattiv proposti għall-iżvilupp ulterjuri tas-sanzjonijiet billi jiġu inklużi setturi u 
individwi ġodda; jistieden lill-Istati Membri jżidu l-kontrolli tagħhom biex jiżguraw l-
infurzar strett tas-sanzjonijiet kontra r-Russja tul il-katina tal-provvista kollha, inkluż 
biex l-intermedjarji barranin ma jitħallewx ibigħu prodotti tal-UE lir-Russja; jistieden 
lis-sħab kollha, b'mod partikolari lill-pajjiżi kandidati tal-UE u lil pajjiżi kandidati 
potenzjali, biex jallinjaw ruħhom mal-pakketti ta' sanzjonijiet; jitlob lill-Kummissjoni u 
lill-Istati Membri jikkunsidraw miżuri kontra pajjiżi terzi li qed jippruvaw jgħinu lir-
Russja u lill-Belarussja jevitaw is-sanzjonijiet imposti;

13. Itenni t-talba tiegħu għal embargo immedjat u sħiħ fuq l-importazzjonijiet ta' djamanti, 
fjuwils fossili u uranju mir-Russja, biex jonqos aktar il-limitu massimu tal-prezz fuq 
prodotti tal-petroleum b'koordinazzjoni mas-sħab tal-G7, u biex il-pipelines Nord 
Stream 1 u 2 jiġu abbandunati kompletament, sabiex jitwaqqaf il-finanzjament tal-

magna tal-gwerra ta' Putin bil-flus tal-UE;

14. Jappella lill-istituzzjonijiet tal-UE u lill-Istati Membri jwaqqfu lil Rosatom mill-
investimenti kontinwi fl-infrastruttura kritika fl-UE u biex jitwaqqfu l-attivitajiet kollha 
tagħha fl-UE;

15. Jappella li jitwaqqaf tribunal speċjali għal finijiet ta' investigazzjoni u prosekuzzjoni tar-
reat ta' aggressjoni kommess mill-mexxejja politiċi u militari tal-Federazzjoni Russa fil-
konfront tal-Ukrajna, u jħeġġeġ lill-Istati Membri jipprovdu appoġġ politiku u 
finanzjarju għat-twaqqif tat-tribunal; jemmen li l-UE trid turi sens ta' tmexxija f'din il-
ġlieda kontra l-impunità u favur il-paċi;

16. Jilqa' r-rikonoxximent tal-Assemblea Ġenerali tan-NU li r-Russja trid tinżamm 
responsabbli għal kwalunkwe ksur tal-liġi internazzjonali, tal-liġi umanitarja 
internazzjonali u tal-liġi internazzjonali dwar id-drittijiet tal-bniedem fl-Ukrajna jew 
kontriha; jappoġġa r-rakkomandazzjoni tal-Assemblea Ġenerali tan-NU biex jitwaqqaf 
reġistru internazzjonali tal-ħsara biex tiġi rreġistrata l-evidenza dwar il-ħsara, it-telf jew 
il-korriment għall-persuni fiżiċi u ġuridiċi kollha kkonċernati, u l-ħsara mifruxa, fit-tul u 
gravi kkawżata mir-Russja fuq l-ambjent naturali u l-klima, inkluża evidenza ta' 
ekoċidju, kif ukoll il-promozzjoni u l-koordinazzjoni tal-ġbir tal-evidenza;

17. Jistieden lill-Kummissjoni tkompli timmobilizza s-sħab internazzjonali u l-fondi għar-
rikostruzzjoni tal-Ukrajna billi tikkoopera mill-qrib mal-awtogvernijiet lokali u l-gvern 
ċentrali fl-Ukrajna, filwaqt li tinsisti fuq riformi demokratiċi u istituzzjonali ambizzjużi 
f'oqsma bħal-libertà tal-media, l-istat tad-dritt, il-ġlieda kontra l-korruzzjoni, u d-
deċentralizzazzjoni; itenni l-appell tiegħu biex jiġi kkunsidrat l-użu tal-assi ffriżati ta' 
individwi Russi u tal-Bank Ċentrali Russu għar-rikostruzzjoni tal-Ukrajna;

18. Jistieden lill-Assemblea Ġenerali tan-NU żżomm il-gwerra ta' aggressjoni tar-Russja 
kontra l-Ukrajna fuq l-aġenda tagħha u jistieden lis-sħab tal-UE madwar id-dinja 
jkomplu jipprovdu appoġġ politiku u umanitarju lill-Ukrajna peress li tiddefendi l-
indipendenza, is-sovranità u l-integrità territorjali tagħha; jistieden lis-Servizz Ewropew 
għall-Azzjoni Esterna u lill-Istati Membri jżidu l-involviment tagħhom ma' mexxejja 
dinjija minn reġjuni oħra fir-rigward tal-appoġġ għall-Ukrajna u jsaħħu l-pressjoni 
internazzjonali fuq ir-reġim Russu;

19. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill, 
lill-Kummissjoni, lill-Viċi President tal-Kummissjoni/Rappreżentant Għoli tal-Unjoni 
għall-Affarijiet Barranin u l-Politika ta' Sigurtà, lill-gvernijiet u lill-parlamenti tal-Istati 
Membri, lill-President, lill-Gvern u lill-Verkhovna Rada tal-Ukrajna, kif ukoll lill-
President, lill-Gvern u lill-Parlament tal-Federazzjoni Russa.


